
Халык мәдәниятен, аның дөньяны кабул итүгә, күзаллауга бәйле үзенчәлекләрен өйрәнү бүгенге тел белеменең мөһим бурычларыннан санала. Җәмгыятьтә кешеләрнең халык буларак бөтенлеген, милләт буларак формалашуын раслау максатыннан тел берлеге, яшәү урыны билгеләнгән булу, уртак мәдәният, дин кебек күрсәткечләргә нигезләнәләр. Болардан тыш көндәлек тормышта даими кулланылып, матди мәдәният күрсәткечләре буларак карала торган кием-салым, ашау-эчү, йорт җиһазлары, каралты-кура төзелеше һ.б. кебек бердәмлекләр дә аерым халыкны характерлауда әһәмиятле урын тота. Аралашып яшәү нәтиҗәсендә тормышта кирәк булган әйберләр бер халыктан икенчесенә кабул ителү табигый. Бу исә үз чиратында телдә шул предметларны белдергән яңа атамалар барлыкка килүгә китерә. Шул ук вакытта кулланылмый башлаган әйберләрне белдергә сүзләр дә актив лексика сафларыннан төшеп кала. Әлеге мәкаләдә санап үтелгән үзенчәлекләрдән кием-салым атамаларының хәзерге татар телендә торышын, ХХ гасыр дәвамында үзгәреш тенденцияләрен анализлау максаты куелды. Чыганак буларак ХХ гасырда басылып чыккан татарча-русча сүзлекләр һәм татар теленең аңлатмалы сүзлекләре файдаланылды. 

Тасвирлана торган тема кызыклы һәм төрле халыкларда этнографик күзлектән шактый өйрәнелгән. Мәсәлән, Н.Н. Вечеслав 19 гасырда ук Казан губернясында яшәүче рус һәм башка халыклар костюмнарын тасвирлап язган. 1960 елда Н.И. Гаген-Торнның Идел буе халыкларында хатын-кыз киемнәре үзенчәлекләрен өйрәнгән хезмәте басылган. Д.Б. Рамазанова тарафыннан татар теле диалектлары материалында кием-салым һәм бизәнү әйберләре атамалары монографик өйрәнелгән. 
Татар халкының кием-салымы бик күптөрле: бүгенге көндә инде киелми, әмма борынгыдан сакланып килгән традицион булганнарын да бар, Ислам дине белән бәйле киелә торганнары да очрый, чит мәдәниятләр тәэсирендә заман модасына иярү сәбәпле киң кулланылышка кергәннәре дә байтак. Соңгы йөз ел дәвамында сүзлекләргә теркәлгән кием-салым атамаларын төрле аспектларда анализларга мөмкин. 1913, 1927, 1931, 1950, 1966, 1988, 2007 елларда басылып чыккан татарча-русча сүзлекләрдә һәм татар теленең 1927, 1929, 1977, 1979, 1981, 2005 елларда дөнья күргән аңлатмалы сүзлекләреннән барлыгы 660лап кием-салымны белдергән лексик берәмлек тупланды. 

Кием-салым атамаларын гәүдәнең нинди өлешенә киюгә карап баш, өс, аяк, кул киемнәренә бүлеп карау кабул ителгән. Моннан тыш киемнәр эчке һәм тышкы төрләргә бүленә, алар да һава температурасына бәйле салкын яки җылы вакытларда киелә торганнарга аерыла, бизәнү максатыннан киелә торганнары да бар. Татар телендә бу төр киемнәрнең барысы да очрый. Мәсәлән, 

1) баш киемнәренә иманлы бүрек, башлык, берет, бескозырка, капор, кипке, кәләпүш, папаха һ.б. керә;

2) өс киемнәренә мисал итеп блуза, галифе, джемпер, жакет, итәк, казаки, камзул, калготка һ.б. китерәбез;

3) аяк киемнәре атамалары: агач башмак, аяк чолгавы, ботинка, башмак, босоножка, ботик, галош, итек, ката, унты, читек һ.б.

4) кулга киелә торган киемнәрнең атамалары: бармакча, барнак, бишбармак, бияләй, перчатка һ.б. 

5) тышкы киемнәрнең салкын вакытта киелә торганнары – биш билле бишмәт, кайры тун, кыптыр тун, манто, пальто, телогрейка, толып; җылы вакытта киелә торганнары – вельветка, җәйге пальто, кожан, куртка, плащ һ.б.

6) эчке киемнәр: бандаж, бюстгалтер, йокы күлмәге, майка, пантолон, пижама, рейтуз, трусик, ыштан һ.б.

7) бизәнү яки киемне саклау максатыннан киелә торган предметларны белдергән сүзләр: алъяпкыч, алынча (вак тәңкәләр белән бизәлгән һәм күлмәк өстеннән киелә торган күкрәкчә), артъяпма (хатын-кызларның баш киеменә ялгап эшләнгән һәм чәч толымын каплап тора торган япма), беләкчә, калфак, чәчкап һ.б.
8) киемне тотып тору, беркетү өчен файдаланыла торган предметлар: аел, атлама (сарафан, итәк ише киемне тотып тору өчен җилкә аша үткәрелә торган тасма), бил каешы, билбау, бәйләвеч, запонка һ.б.

9) дини ритуаллар белән бәйле кием атамалары: ахирәт күлмәге, ихрам, ряса, хиҗап, чадра һ.б.
Тупланган материалны этимологик яктан карау кызыклы. Бу аспекттан чыгып, кием-салым атамаларын белдергән лексик берәмлекләр арасында татар-төрки нигезле сүзләр бар: аел, бармакча, башмак, беләксә, җиңсә, итәк, итек, каеш, көбә, күлмәк, толып, тун, чалма, читек, ыштан һ.б.; гарәп-фарсы алынмалары да очрый: бишмәт, калпак, кәләпүш, пута, чалбар, чапан, шәл һ.б. рус теле аша европа телләреннән алынганнарына блуза, джемпер, кофта, камзол, шорты, шарф һ.б. керә. 

Өйрәнелә торган семантик төркемгә караган лексик берәмлекләрнең сүзлекләрдә теркәлү ешлыгы, мәгънәләре саклану яки үзгәрүе әһәмиятле. Шул ук вакытта аларның язма истәлекләрдә теркәлүе дә игътибарга лаек, чөнки контекстта теркәлү дәвернең актив лексик базасын чагыштырмача объектив чагылдыра.  

Беренче чиратта, бер гасыр дәвамында дөнья күргән татар теле сүзлекләрендә тупланган кием-салым һәм аларның өлешләрен белдергән атамаларыннан бүгенге көндә кайсылары кулланылыштан чыкканлыгын ачыклау мөһим. Боларга түбәндәгеләрне кертеп карарга мөмкин: агач башмак (Җ.В. 1927, 81; ТРС 1966, 64; ТТАС 1977, 15); ак яка (Җ.В. 1927, 91); алкын – күн итек, киез итек, читек һ.б.ш. аяк киемнәренең тамагы (ТТАС 2005, 35; ТТАС 1977, 47; ТРС 1950, 37); алынча – вак тәңкәләр белән бизәлгән һәм күлмәк өстеннән киелә торган күкрәкчә (ТТАС 1977, 54); апаш(и) – ачык һәм киң якалы ирләр күлмәге (ТТАС 2005, 43; ТТАС 1977, 62; (ТРС 1966, 37); артъяпма – хатын-кызларның баш киеменә ялгап эшләнгән һәм чәч толымын каплап тора торган япма (ТТАС 2005, 49; ТТАС 1977, 72); барига – бияләй (варежкадан) (Җ.В. 1929: 359); башмак чабата – аяк йөзен капларлык итеп юкәдән үрелгән тирән эчле аяк киеме (ТТАС 2005, 78); башмак шәриф – тәһарәт алганда, мәчеткә барганда киелә торган махсус башмак ((ТТАС 2005, 78;ТТАС 1977, 142); биш билле бишмәт (Җ.В. 1929, 483; ТРС 2007-I, 241; ТРС 1966, 75); билтер – аяк киеменең аяк табанының урта өлешен каплап торган өлеше (ТТАС 2005, 86; ТТАС 1977, 164; ТРС 2007-I, 241; ТРС 1966, 72); буяк – башкордларның “буяк” исемендәге милли буяулары белән буялган киндер чикмәнләре (Җ.В. 1929, 434); иманлы бүрек (Җ.В. 1927, 337); кырпулы бүрек (ТРС 1966, 96); мескен бүрек (ТРС 1966, 96); тәвәкәл бүрек (ТРС 1966, 96); венгерка – венгр гусарларының формасына охшатып, алдына аркылы ука шнурлар тегелгән куртка (ТТАС 1977, 236); дәвәт (ТРС 1931, 90; ТРС 2007, 338); дөлмән (ТРС 2007, 357); зирәһ – сугышта уктан, кылычтан саклый торган кием, көбә (ТТАС 2005, 166); кафтан (ТТАС 2005, 243; ТТАС 1979, 76; ТРС 2007, 549; ТРС 1988, 145; ТРС 1966, 243); кештәк – өске һәм эчке киемнәрнең тиешле урыннарын киңәйтү һ.б.ш. максатлар өчен тегелеп куела торган өчпочмак яки ромб формасындагы материал кисәге (ТТАС 2005, 249ТТАС 1979, 91); чабата киндерәсе (ТРС 1966, 256; ТРС 1950, 152; ТРС 1927, 175); кираса (ТТАС 1979, 102); кирәүкә – хәрби металл кием (ТТАС 2005, 256; ТТАС 1979, 106; ТРС 2007, 277); кольчуга (ТТАС 1979, 137; ТРС 2007, 298; ТРС 1988, 160; ТРС 1966, 270); култырак – борынгы (XIX гасырга кадәрге) хатын-кыз җиләненең гаять озын җиңе (ТТАС 2005, 294; ТРС 2007, 653); кыл кием (ТРС 1966, 309); кынҗырак – ат яки сыер аягы тиресеннән тегелгән чабата сыман аяк киеме (ТТАС 2005, 307; ТТАС 1979, 223; ТРС 2007, 700); кыптыр тун – тупас иләнгән тиредән тегелгән тун (ТТАС 1979, 223; ТРС 2007, 700); кырмызы – казакин, чапан (ТРС 2007, 703); көбә – вак металл боҗраларны бер-берсенә кидереп эшләнгән борынгы сугыш киеме (ТТАС 2005, 318; ТТАС 1979, 257; ТРС 2007-I, 625; ТРС 1988,189; ТРС 1966, 321); көләпәрә – дәрвишләр баш киеме (ТРС 2007-I, 629); күкрәкчен – борынгы заманда сугышта күкрәкне саклау өчен көбәсыман сугыш киеме (ТТАС 2005, 329; ТТАС 1979, 294); хөллә – апанга охшашлы җиңел өске кием (ТТАС 2005, 641; ТТАС 1981, 389; ТРС 2007-II, 537; ТРС 1966, 623); чабата - (ТТАС 2005, 643; ТТАС 1981, 395; ТРС 2007-II, 553; ТРС 1988, 361; ТРС 1966, 626; ТРС 1950, 278; ТРС 1927, 98); чәчкап – татар хатын-кызларының чәч толымын каплап йөртә торган тәңкәләр белән бизәлгән, тукымалардан ясалган баш киеменә өстәмә әйбер (ТТАС 2005, 669; ТТАС 1981, 472; ТРС 2007-II, 568; ТРС 1988, 375; ТРС 1966, 649; ТРС 1927, 104); әрмәк (Җ.В. 1927, 271); җөббә (ТТАС 2005, 790; ТТАС 1981, 814; ТРС 2007-II, 406; ТРС 1966, 777; ТРС 1931, 86; ТРС 1927, 94; ТРС 1913, 80) һ.б.
Шул ук вакытта соңгы елларда басылган сүзлекләрдә генә теркәлгән берәмлекләр дә халык мәдәнияте үзгәреше тенденцияләрен билгеләргә ярдәм итәчәк. Аныдыйларга мисал итеп акваланг (ТРС 2007-I, 64); босоножка (ТТАС 2005, 93; ТТАС 1977, 182; ТРС 2007-I, 254); ботфорд (ТТАС 2005, 94; ТТАС 1977, 183); джинсы (ТРС 2007, 347); колготка (ТТАС 2005, 267; ТРС 2007, 596); купальник (ТТАС 2005, 296; ТТАС 1979, 191); күбәләк – бантсыман галстук (ТТАС 2005, 326; ТТАС 1979, 280; ТРС 2007-I, 664; ТРС 1988, 194); мокасин (ТТАС 2005, 369); балет пачкасы – балериналарның юка материалдан берсе өстенә берсен куеп теккән кыска итәге (ТТАС 2005, 412; ТТАС 1979, 507; ТРС 2007-II, 135); платформа (ТТАС 2005, 419); распашонка (ТРС 2007, 176); шорт(ик) (ТТАС 2005, 686; ТТАС 1981, 514; ТРС 2007-II, 629) һ.б. сүзләрне китерергә мөмкин. 

Ике төркемгә бүлеп каралган сүзләрнең сан ягыннан беренче төркеме күбрәк булуы халык мәдәниятенең байлыгын, борынгылыгын раслый. Әмма беренче очракта саналган сүзләрнең бик күбесе өйрәнелгән сүзлекләрдә теркәлгән булуына да карамастан, сөйләм телендә актив кулланылмый, язма әдәбиятта очрамый, кайберләре бүгенге көндә музей экспонаты буларак кына билгеле. Андый берәмлекләрнең бер өлеше сүзлекләрдә дә тарихи дип аңлатыла. Икенче төркем исә, киресенчә, халык, бигрәк тә яшьрәк буын вәкилләре сөйләмендә бик еш очрый, көндәлек матбугатка, әдәби әсәрләргә үтеп керә. 

Телнең сүзлек байлыгы үсеше тарихында мондый үзгәрешләр булу табигый булган хәлдә дә, туклану, әхлак нормаларын саклау һ.б. белән беррәттән халыкның милли киенү культурасында күзәтелә торган кискен һәм һәр очракта да уңай булмаган үзгәрешләр дөньяга караш, киләчәк буыннарга үз халкыңнын матди һәм рухи асылын ирештерү мөмкинлеге турында уйланырга урын барлыгын искәртә. Кием-салым халыкның географик шартларга яраклашуына бәйле булу белән беррәттән, шул милләтнең ир-атлары һәм хатын-кызларының этик һәм эстетик тәрбияләре, милли һәм дини күзаллаулары хакында “сөйли”. Кешеләрнең бүгенге көндә тиз аралашуы, мәгълүмат алмашуы, аерым халыкның киенү культурасына бәйле индивидуальлеге тоныклануга китерә. Бу үз чиратында халыкның матди мәдәнияте үзгәрүгә этәрә. Соңгы йөз ел дәвамында кием-салым атамаларының татар телендә кулланылышы үзгәрү дә нәкъ шуны раслый. 
